
Зейнал Гьажиев

Седакъет КЕРИМОВА
Чи тарихда ахьтин инсанар ава хьи, абуру чеб паталди са югъ кьванни мадар тавуна вири уьмуьр халкьдиз къуллугъ авуниз серфнава. Чпин вири алакьунар, акьул, гуж, мурадар халкьдиз бахшнава. Тек са хизанарни мукьвабур паталди ваъ, вири лезгияр паталди яшамиш хьанва. Вучиз ятIани ихьтин кьегьалар кьериз-цIаруз рикIел хкида, гьатта са бязи чIавара абуруз чеб лайих тир къиметни гудач чна. Ингье им чи татугайвал, къайгъударсузвал я. Халкьдин рекье чан эцигайбуруз икрам тавуртIа чIур жечни чи тарихар? Къелемэгьлийри лагьайтIа, ихьтин ксарикай генани фад-фад кхьена кIанзава.

Вилер рикIин гуьзгуь я, лугьуда. Абуру инсандин рикIикай, адан руьгьдикай хабар гуда. Меци гьикьван таб рахайтIани, вилеривай алцурариз жедач. Зи вилик квай шикилдай заз килигзавай, вичин дуьнья фадлай дегишарнавай нурлу касдин вилерай адан лезги руьгь, хайи халкь гзафни-гзаф кIан хьунин лишанар гьасятда кьатIуниз жеда. Аллагьди вичиз музыкадин рекьяй зурба алакьунар бахшнавай и инсан лезги халькдин маниярни кьуьлер кьакьан дережайриз акъудай, абур вири дуьньядиз чирай, вичин эсерарни халкьдин яратмишунар хьиз мецера гьатна къедалди яшамиш жезвай Зейнал Гьажиев я. Къе вири дуьньядиз сейли хьанвай Дагъустандин "Лезгинка" ансамблдин репертуардик квай кьуьлерин чIехи пай Зейнал Гьажиеван макьамрикай арадиз атанвайбур я. И ансамблдин агалкьунрик чи зурба сеняткарди лугьуз тежедай кьван чIехи пай кутуна.

1918-йисуз Кьурагьа дидедиз хьайи Зейнал Минакилан хва Гьажиев гъвечIи чIавалай вичин кьилихралди таяр-туьшерин арада тафаватлу жезвай. Вири аялар магьледа кIетI-лаш къугъвадайла, ада къушарин ванериз яб гудай, тIебиатдин иервилел, дагъларин такабурлувилел, лекьерин кукIушрилай цIар ягъунал ашукь яз, манияр лугьудай.

Хуьруьн мехъеррик халкьдин манийрихъни макьамрихъ суьгьуьрда гьатнавайда хьиз яб акалдай. Хайи авазрин сирерай кьил акъудиз алахъдай ам. Им вучтин аламат я, икьван ширин макьамар жени, лугьуз фагьумдай ада. Бакудин музыкадин техникумда кIелдайлани ада фад-фад и гьаваяр мецел гъидай. Техникум акьалтIарайдалай гуьгъуьниз Зейнала са кьадар вахтуналди Азербайжандин Гьукуматдин Операдин ва Балетдин Театрдин оркестрда кIвалахна. Ахпа кьисметди ам Юкьван Азиядин шегьерриз акъудна. 50-йисара Къазахстандин Гьукуматдин Консерватория акьалтIарай вахтунда Зейнал Гьажиев шумудни са эсердин автор тир.
Жегьил композитордин алакьунрикай хабар кьур Игор Моисеева адаз СССР-дин Академический Кьуьлунин Ансамблдин оркестрда кIвалахал акъвазун теклифна.

Са шумуд йисуз Москвада кIвалахай З.Гьажиев гуьгъуьнлай Магьачкъаладиз куьч хьана. Сифте ада Дагъустандин радиодин оркестрдиз ва Дагъустандин манийринни кьуьлуьнин ансамблдиз регьбервал гана. Гьукуматдин хореографиядин "Лезгинка" ансамбль арадиз атай йикъалай гьана кIвалахиз башламишна ва 30 йисуз, вичин уьмуьрдин эхирдалди "Лезгинка"дин къурулушчи хьана.
Гьа йисара "Лезгинка"дин репертуарда лезгийрин ва лезги халкьарин музыкади кьилди чка кьазвай. А йисара арадиз атай шумудни са кьуьл лезгийрин макьамрикай туькIуьрнавайбур тир. Урусатдин халкьдин артист, "Лезгинка"дин художественный регьбер Иосиф Матаева лугьузвайвал, а йисара "Лезгинка"дин вири агалкьунрин себебкар Зейнал Гьажиев тир. И Матаева кхьиза: "Заз Аллагьди Зейналахъ галаз кIвалахдай бахт гана. З.Гьажиев вичин зурба алакьунралди Дагъустандин музыкадин культурадихъ чIехи пай кутур композитор я. "Дагъустан", "Зи хуьр", "Самур-Дивичи канал", "Лезги лайлай" хьтин вишералди эсерри, гьакI "Лезгинка" ансамбл патал теснифай макьамри адаз Дагъустандин вири халкьарин патай разивал гъана. Адан гьар са эсер хайи халкьдиз муьгьуьббатдивди диганва. Адан гьар эсер рикI юзурдай, гьиссер чIалал гъидай са ваъиа я. КIандатIа мани хьурай, кIандатIа аратория-адан гьар са эсердиз дерин мелодизм хас я. ГъвечIидалай чIехидалди вирибуру адан манияр лугьузва. Ада Дагъустандин хореографиядин музыкадин бине эцигна".

З.Гьажиеван симфонический оркестр патал кхьенвай фантазия, концертдин "Лезгинка", дагъустанви шаиррин чIалариз теснифнавай манияр, "Лезгинка" ансамбль патал арадиз гъанвай кьуьлунин сюита ва масса эсерар виринриз сейли я.

1959-йисуз Магьачкъалада басмадай акъудай вичин "Лезги халкьдин 30 мани ва кьуьл" ктабдалди З.Гьажиева халкьдин арада мадни чIехи гьуьрмет къазанмишнай. Ктабда гьатнавай эсерар - 20 мани ва 10 кьуьл фортепианодай ягъин патал нотдиз къачунвайбур я. 
Манияр Дагъустандин халкьдин артистар тир Рагьимат Гьажиевадивай, Уруж Абубакаровавай ва масабурувай кхьенвайбур тир. Манийрин чIалар туькIуьр хъийиз адаз шаир Шагь-Эмир Мурадова куьмек ганвай. Сад лагьай гъилера чап жезвай маниярни кьуьлер агъадихъ галайбур тир: "Кьасумхуьр", "Шагьсенем", "Суваллай яр", "Суна чан", "Вацран эквер", "Алагуьзли", "Жанисат", "Загъадурзагъа", "СтIал", "Пейкар баха", "Усугъ вацI", "Ширин-ширин", "Мегьарамдхуьр", "Колхоздин багълар" "Абас", "Бахтавар", "Хинар", "Рипе къуьл", "Свас тухудай макам".
Ибур халкьдин рикI алай гьаваяр тир. Гьавиляй ктабди тек са пешекаррин ваъ, гьакI вири халкьдин фикир желбнай. "Лезгинка"дин репертуарда къедалди яшамишзавай "Мехъер", "Дагъдин хуьре сувар", "Дагъларин таватар", "Унцукулвияр", "Гичинар гвайбурун кьуьл", "Партизанар", "Къайтагъар", "Атлуйрин чамарар" ва маса гьаваяр З.Гьажиева лезги халкьдин макьамар асасдиз къачуна арадал гъанвайбур я. Ада лезги театр паталди 10-далай гзаф тамашайриз музыка кхьена. Абурукай "Саяд", "Етим Эмин", "Муьгьуьббатдикай риваят", "Фундугъбег" хьтин эсерри къени чи сегьнеда махсус чка кьазва.
ЧIехи сеняткарар чпин ваъ, халкьдин тIвар сейли ийиз алахъда. Лезги халкьдин кьегьал хва Зейнал Гьажиев хьиз. Гила яратмишунрив эгечIзавай жегьилри лагьайтIа, тек са чпикай фикирда. Са ни ятIани чпин шиирдин са цIарцIикай, манидин са-кьве нотдикай менфят къачурла адаз гьасятда суддин рехъ къалурна вичин гьакъи тIалабда. Зейнал Гьажиеван манияр, кьуьлер, постановкаяр 25 йисалай виниз я "Лезгинка" ансамблди автордин тIвар кьун тавуна кьилиз акьудиз. Бес и сеняткардин гьакъи ни тIалабда? Зейнал Гьажиеван яратмишунрикай менфят къачуз машгьурвал къазанмишзавай ксари и кардикай мус фагьумдатIа?

